Tost un hanter eur goude e voe er vourc’h. Edo o chom
war ar maez stok ouzh mereuri ar Yonkoured. Pa zegouezhas
war ar blasenn, edo an holl c’hoariou o vont en-dro. Bez’ e
Oa eno ur gazeg-vezevennin gant kezeg, evel-just, kirri-
bihan, moc’h, ezen, kornigellou ha me 'oar-me ! En he
c’hichen e oa ur c’harousel fentus gant kadoriou stag ouzh
al lein diwar-bouez chadennou ; un « torr-gouzoug » a raed
dioutan. En-dro dezhan, yaouankizou e-leizh. Pezh a lakae
an arvesterien da froman da vat e oa ul leurenn digompez
warni un doare naer, ur pikol hini va Doue ! divent, livet e
glas gant skantou tev war he c’hein, euzhus, ur spont ! Hag
he genou o tisteurel flammennou ruz.

Pelloc’h e oa logellou a bep seurt gant tennadegou evit an
dud yaouank ha staliou e-leizh gant madigou evit ar vugale.

Mont a rae Paolig war e c’horregezh eus an eil stal
d’eben, prenan a reas pevar realad gwastell rak naon en doa
o tont hag o vont dizehan war ar blasenn leun a dud hag a
drouz.

A-daol-trumm e voe klevet un daboulin o tregernin hag

ur ¢’hleron o tiframman an aer kalz krenivoc’h c’hoazh eget

safar ar c’hoariou. Kerkent e teredas an holl ha Yann-Grenn
e penn Kentan evel-just.

Bez' e oa, a-drenv d’an iliz, ur sirk gant e deltenn ledan
louet, adaozet lies gwech, met naet koulskoude.

War ul leurenn uhel e c’helled gwelout an daou soner
oc’h ober o seizh gwellan gant o binviou hag, en o c’hichen,
ur plac’hig a drizek vloaz bennak o tansal. Gwisket e oa
gant ur sae verr ha pa droidelle, e veze gwelet he bragez
vihan gwenn. Flourik-kenan e korolle ha gwevn-meurbet

e oa he c’horf mistr hag hec’h izili moan. Lakaat a rae he

